
等率胡騎奮擊我東北角於是西南漸薄　燕王易服齎

躍馬以出燕兵爲火器所乘大敗走庸趨兵追之擊殺無

算丙辰再戰燕又敗步卒先走庸乘之復殺傷無算北平

震動先是庸鉉聞燕兵且至先𥳑閱精銳勵衆誓師盛犒

宴將士人人思奮遂大勝燕出師以來未有也當燕兵敗

北時　王獨以一騎殿後〈恃　帝禁也〉適高煦領指揮䕜聚等

兵至獲庸部常指揮等數人而去靖難兵旣退駐館陶而

庸遂飛檄眞定滄德諸將水陸犄角以邀燕歸路竟不及

然燕大喪氣矣○詔舉優通文學士以處士唐愚士爲翰

林侍讀○以鄒瑾爲大理寺右丞

　〈上勑翰林方孝孺等集古初以來經史中事爲一書以攷治亂昭鑒戒孝孺首薦愚士名之淳以字行山陰人〉

　〈負奇好學性孝其父肅爲洪武中應奉翰林文字有文名愚士得游公卿閒宋濂器之肅謫死愚士奉喪歸葬〉

　〈求父遺文雖荒郵残壁畢纂不遺爲文蔚贍長于詩練達世故晚遇遂卒君子惜之○鄒瑾永豐人洪武末薦〉

　〈至京起敎諭遷監察御史王續稱其志篤才敏議論磊落忠義其天性也革命日不屈死之〉

